
Аңдатпа. Кіріспе. Отандық тарих ғылымынан советтік және тәуелсіздік жылдардағы 

зерттеулерде XVII–XVIII ғасырдың бас кезіндегі қазақ хандарының сыртқы саясаты 

көрініс тапқан. Тарихшылар көшпелі Өзбек мемлекеті, Ноғай ордасы, Жоңғар хандығы 

тарихын зерттеу барысында сыртқы саяси байланыстарға тоқталған. Сол                                    

себепті тарихнамадан қосалқы түрде көбінесе қазақ-орыс, қазақ-өзбек, қазақ-жоңғар 

қатынастары зерделенген еңбектер орын алған. Зерттеудің мақсаты және                                      

міндеттері – XVII–XVIII алғашқы ширегіндегі Қазақ хандығының сыртқы саясаты 

тарихының зерттелу деңгейін анықтау; еңбектердің ғылыми маңызын талдау; 

тәуелсіздік жылдары жарияланған зерттеулердің түйкілдеріне назар аудару. 

Нәтижелер. Мақалада XVII–XVIII алғашқы ширегіндегі Қазақ хандығының сыртқы 

саясаты тарихының тарихнамасына шолу жасалды. Советтік кезеңде қазақ-орыс,                                 

қазақ-жоңғар қарым-қатынастарын зерделеуге басымдылық берілді. Тәуелсіздік 

жылдары зерттеулердің қатары көбейіп, олардың деректік базасы кеңейді. Қорытынды. 

Отандық тарих ғылымында XVII–XVIII ғасырдың алғашқы ширегіндегі Қазақ 

хандығының сыртқы саясаты тарихының тарихнамасы талданбаған. Зерттеулерде елдің 

сыртқы саяси байланыстары қосалқы түрде қарастырылған. Қазақ хандығының сыртқы 

саяси қатынастарын тың деректер бойынша терең әрі кешенді түрде зерделеу 

қажеттілігі байқалады. Әсіресе қазақ-түрік, қазақ-парсы, қазақ-үнді байланыстарын 

бұрын-соңды ғылыми айналымға енгізілмеген архив құжаттары негізінде зерделеудің 

маңызы зор. 

Түйін сөздер: тарихнамалық шолу, тарихнамалық дерек, тұжырым, сыртқы саясат, 

саяси байланыс, қарым-қатынас, Қазақ хандығы, Есім хан, Тәуке хан, дипломатия. 

Дәйексөз үшін:. Доскараева А.А., Мұхатова О.Х., Жұмаділ А.Қ. Қазақ хандығының 

сыртқы саясаты тарихының отандық тарихнамасы // Отан тарихы. 2024. Т. 27. № 3. Б. 

565-581. (Қаз.). DOI: 10.51943/2788-9718_2024_27_3_565-581 

Abstract. Introduction. During the Soviet period and during the years of independence, works 

on the foreign policy of the Kazakh Khanate were written in the national historical science. 

These studies reflect the relations of the Kazakh khans of the XVII – early XVIII centuries. 

Historians, in the course of studying the history of the nomadic Uzbek state, the Nogai Horde, 

and the Dzungarian Khanate, paid attention to foreign policy relations. For this reason, works 

studying Kazakh-Russian, Kazakh-Uzbek, Kazakh-Dzungarian relations are often found in 

historiography. The foreign policy of the Kazakh Khanate was mainly studied after 

Kazakhstan gained independence. The purpose and objectives of the study are to determine 

the level of knowledge of the history of the foreign policy of the Kazakh Khanate in the                                                

XVII – first quarter of the XVIII centuries; to analyze the scientific significance of works 

published during the Soviet period; to pay attention to the gaps in research published during 

the years of independence. Results. The article presents an overview of the historiography of 

the history of the foreign policy of the Kazakh Khanate in the XVII – first quarter                                                  

of the XVIII centuries. During the Soviet period, priority attention was paid to the study of 

Kazakh-Russian, Kazakh-Dzungarian relations. Over the years of independence, the number 

of studies has increased and their database has expanded. Conclusion. The historiography of 

the history of the foreign policy of the Kazakh Khanate of the XVII – first quarter of the 

XVIII centuries has not yet been analyzed in Russian historical science. The country's foreign 

policy relations are considered as secondary problems in the study of the history of the 

Kazakh Khanate. The need for a deep and comprehensive study of the foreign policy relations 

of the Kazakh Khanate from unexplored sources is noted. It is especially important to study 

Kazakh-Turkish, Kazakh-Persian, Kazakh-Indian relations on the basis of archival documents 

that have never been introduced into scientific circulation before. 

Keywords: historiographical review, historiographical source, conclusion, foreign policy, 

political connection, attitude, Kazakh Khanate, Yesim Khan, Tauke Khan, diplomacy. 

For citation: Doskarayeva A.A., Mukhatova O.H., Zhumadil А.К. domestic historiography 

of the history of foreign policy of the Kazakh khanate // Otan tarihy. 2024. Vol. № 3.                                     

Pp. 565-581. (in Kaz.). 

Аннотация. Введение. В советский период и в годы независимости в отечественной 

исторической науке были написаны труды, посвященные внешней политике 

Казахского ханства. В этих исследованиях отражены отношения казахских ханов                                    

XVII - начала XVIII веков. Историки в ходе изучения истории кочевого узбекского 

государства, Ногайской Орды, Джунгарского ханства уделяли внимание 

внешнеполитическим связям. По этой причине в историографии часто встречаются 

произведения, изучающие казахско-русские, казахско-узбекские, казахско-джунгарские 

отношения. Внешняя политика Казахского ханства главным образом изучалась после 

обретения Казахстаном независимости. Цель и задачи исследования – определить 

уровень изученности истории внешней политики Казахского ханства в XVII - первой 

четверти XVIII вв.; проанализировать научное значение трудов, изданных в советский 

период; обратить внимание на пробелы исследований, опубликованных в годы 

независимости. Результаты. В статье представлен обзор историографии истории 

внешней политики Казахского ханства в XVII - первой четверти XVIII вв. В советский 

период приоритетное внимание было уделено изучению казахско-русских,                                   

казахско-джунгарских отношений. За годы независимости увеличилось количество 

исследований, расширилась их база данных. Вывод. В отечественной исторической 

науке до сих пор не проанализирована историография истории внешней политики 

Казахского ханства XVII - первой четверти XVIII веков. Внешнеполитические связи 

страны рассматриваются как второстеппеные проблемы в изучении истории Казахского 

Кіріспе. XV-XVII ғасырлардағы Қазақ хандығының сыртқы саясаты тарихы 

отандық тарих ғылымында арнайы зерттеу нысанына айналмаған десе де болады. Оның 

өзіндік себептері бар. Атап айтар болсақ, біріншіден, тарихшылар, әсіресе тәуелсіздік 

жылдары Қазақ хандығының құрылуын зерделеуге басымдылық берген, өйткені олар 

көшпелілерде мемлекет болуы мүмкін емес, болмайды да деген теорияға қарсы 

шыққан. Сондықтан да Ұлы далада шекарасы, халқы, шаруашылығы, әлеуметтік 

құрылымы, валютасы болған мемлекеттің өмір сүргендігін дәлелдеуге байланысты 

Қазақ хандығының құрылуы және нығаюына арналған еңбектер орын алған. Екіншіден, 

Қазақ хандығы туралы дербес зерттеулерде мемлекеттің ішкі және сыртқы саясатын 

жеке-жеке емес өзара сабақтаса қарастырылған. Үшіншіден, жарық көрген еңбектер 

қазақ мемлекеттігінің өткенін көбінесе жазба деректердің негізінде зерделеген. Елдің 

тарихи баяны жөніндегі ауызша деректер ғылыми айналымға түсіріле бермеген. Мұның 

өзі хандықтың ішкі жағдайының сыңаржақ қарастырылуына, ал сыртқы саясатының 

назардан тыс қалуына алып келді. Төртіншіден, ғылымда маркстік-лениндік 

методологияны, таптық бағытты ұстану салдарынан біржақты, большевиктік билікті 

мадақтау, тоталитарлық жүйе мен коммунистік идеология «феодалдық-рулық 

құрылысты дәріптейтін» еңбектердің жарық көруіне тиым салды. Сол себепті Қазақ 

хандығы, оның билеушілері туралы зерттеулерден гөрі ру-тайпалар, олардың көші-қон 

маршруттары, таңбалары және т.б. қарастырылған еңбектер жарияланды. Бесіншіден, 

осыған сәйкес «аға ұлтты» құрметтеу, оның тарихтағы рөлін дәріптеу мақсатында 

Қазақ хандығынан гөрі Киев Русінің, Мәскеу мемлекетінің, Ресей империясының 

тарихын зерттеп, оқыту орын алды. Алтыншыдан, өлкеде қазан революциясының 

орнауы, советтердің социалистік қоғам құрудағы рөлі, республиканың өнеркәсібі, 

жұмысшы табы, зауыттар мен фабрикалар тәрізді «өзекті» проблемаларды жаттанды 

сызба, жадағай мысалдар арқылы көрсету әдетке айналған тұста Қазақстан тарихының 

бірқатар мәселелері бұрмалана зерделеніп, орта ғасырлардағы өткені бойынша                                   

некен-саяқ зерттеулер жүргізілді. Қадап айтар жайт, Қазақ хандығы тек тәуелсіздік 

жылдары ұлт мүддесіне, мәдениетіне, дәстүріне сәйкес зерттелді. Сол себепті мәселенің 

зерттелу деңгейін анықтап, зерттелуге тиіс қырларын айқындау ғылым үшін маңызды. 

Осы тұрғыдан келгенде зерттеу тақырыбы өзекті болып табылады. 

Материалдар мен әдіс-тәсілдер. XVII-XVIII ғасырдың бірінші ширегіндегі Қазақ 

хандығының сыртқы саясаты тарихының тарихнамасын зерттеуде негізгі деректер 

болып отандық ғалымдардың монографиялары, диссертациялары, ғылыми мақалалары, 

жарияланған архив құжаттары мен материалдарының жинақтары саналады. Олардың 

алғашқысы 1930-жылдары жарық көрсе, соңғысы 2024 жылы жарияланған. Бір ғасырға 

жуық мерзімде дүниеге келген тарихнмалық деректердің біз талдап отырған түйкілді 

зерттеудегі маңызы зор. 

XVII-XVIII ғасырдың бірінші ширегіндегі Қазақ хандығының сыртқы саясаты 

тарихының тарихнамасын зерделеуде шетелдік зерттеушілердің ұстанымдарына назар 

аударылды. Мәселен, А.К. Алексеевтің «көрші елдердің өзара байланыстарын мәдени 

мұра ретінде қарастыруға болады. Бұл тек мәдени қарым-қатынастар ғана емес қазіргі 

әлемдік кеңістікке қажетті үлкен саяси интеграцияға әкелетін байланыстар» деген 

тұжырымы мәселені жаңаша қарастыруға жол ашады (Алексеев, 2006: 213). Сонымен 

қатар М. Олкоттың, Ш. Акинердің, К.Пужоль Венсан Фурньоның пікірлерін отандық 

тарихшылардың көзқарастарымен салыстыру шынайы тұжырым жасауға септесті. 

Әсіресе К.Пужоль Венсан Фурньоның «XVIII ғасырда қазақтар саяси тұрғыдан алып 

қарағанда барлық бастамаларынан айырылды. Содан бері көрші елдері, жоңғар, орыс, 

қытай мен қоқандық өзбектер тарапынан үздіксіз жалғасын табатын экспансиядан көз 

ашпай келеді. Үш жүз біржола бөлініске түсті. Жоңғарлардың қырып-жойып,                                       

аяусыз соққы жасауы шарасыздық салдарынан қиналған (кіші және орта) жүздердің 

Ресейден көмек сұрауына мәжбүрледі» деген  ой түйіні Қазақ хандығының                                       

сыртқы саясатын байыпты әрі тың деректер негізінде зерделеу қажеттілігін ескертті 

(Лаумулин, 2019: 218). 

Зерттеуде тарихнама ғылымының методологиялық негіздері басшылыққа алынды. 

Тарихнамалық деректің пайда болуын және мазмұнын талдау әдісі пайдаланылды. 

Сонымен қатар тарихнама ғылымының тарихылық, объективтілік, әлеуметтік 

қағидалары деректің өзіне, ғылымдағы орны мен рөліне, ұтымды тұстарына және 

кемшіліктеріне, фактілерге баға беруге, тарихшының ғылымға қосқан үлесін анықтауға 

септесті. Зерттеуде салыстырмалы-тарихи, нақты талдау, логикалық талдау, жүйелеу, 

хронологиялық, проблемалық-хронологиялық, ретроспективті тәрізді әдістері 

қолданылды. Осылардың барлығы XVII-XVIII ғасырдың алғашқы ширегіндегі Қазақ 

хандығының сыртқы саясаты тарихының тарихнамасына дәйекті шолу жасауға 

мүмкіндік берді. 

Талқылау. Отандық тарих ғылымында XVІ-XVIIІ ғасырлардағы, соның ішінде 

XVII-XVIII ғасырдың алғашқы ширегіндегі Қазақ хандығының сыртқы саясаты 

тарихының тарихнамасы талданған зерттеулер өте аз. Осы мәселенің зерттелу деңгейі 

анықталған арнайы іргелі еңбектер жарық көрмеген. Тарихнамалық шолулар                                            

ғылыми мақалаларда, монографиялардың кіріспе бөлімдерінде жасалған. Солардың                             

бірі – Р.Б. Сүлейменовтың «Советтік тарихнамадағы XVІ-XVIIІ ғасырлардағы 

Қазақстанның сыртқы саяси байланыстары» атты мақаласы (Сулейменов, 1983). Бұл 

Қазақ хандығының Азияның халықаралық өміріндегі рөлі мен орны тәрізді ауқымды 

әрі күрделі мәселенің зерттелу деңгейін советтік қазақстандық тарихнамада көрсетудегі 

тұңғыш ұмтылыс болды. Автор мәселені зерделеудегі қиындықтарды және оларды 

болдырмаудың жолдарын анықтауға баса назар аударды. Р. Сүлейменов кейінгі орта 

ғасырлар және жаңа замандағы қазақтардың сыртқы байланыстарына шолуды                                  

В.В. Бартольдтың еңбектерінен бастаған. Бұдан кейін автор советтік тарихшылар                                       

А.А. Семенов, А.П. Чулошников, А.Ф. Миллер, С.К. Ибрагимов және басқа да 

ғалымдардың Орталық Азия мемлекеттерінің халықаралық қатынастарындағы негізгі 

мәселелерді зерделеп, зерттеулердің қатарын көбейтіп, ғылыми айналымға жаңа 

құжаттық және нарративті деректерді енгізгендерін атап көрсетті. Р. Сүлейменов өзі 

талдаған тарихнамалық деректерді хронологиялық және географиялық шегіне қарай 

топтастырған. Алдымен ол қазақ-ортаазиялық қатынастарға, одан кейін қазақтардың 

батыстағы көршілері Қашғар, Жоңғар, Қытаймен байланыстарға арналған еңбектерді 

қарастырған. Қазақстанның осы елдермен саяси және сауда байланыстарын                                        

зерттеуге үлес қосқан советтің ғалымдарды атаған. Қазақ-орыс қатынастарының 

зерттелуінде Қазақстанның Ресейге қосылуына арналған еңбектерге баға берген.                                                 

Ғалым «Қазақстанның көрші елдермен сыртқы саяси, экономикалық және мәдени 

байланыстарын зерттеуде айтарлықтай нәтижелерге қол жеткізілгенімен әлі де болса 

көптеген ізденістерді жүргізу, тың деректерді ғылыми айналымға енгізу қажет» деген 

тұжырым жасаған (Сулейменов, 1983:33). Р. Сүлейменовтың арнайы мақаласынан өзге 

XVI-XVIII ғасырлардағы Қазақ хандығының сыртқы саяси байланыстары тарихының 

зерттелу деңгейіне шолу А. Сабырхановтың кандидаттық диссертациясының 

(Сабырханов, 1965), М. Әбусеитованың монографияларының кіріспе бөлімінде 

(Абусеитова, 1985, 2002), К.А. Пищулинаның, В.Я. Басинның мақалаларында 

(Казахстан, 1969), «Қазақ хандығы тарихы: құрылуы, өрлеуі, құлдырауы» (Қазақ 

хандығы, 2011) атты басылымда жасалған. Мұның өзі мәселе тарихнамасының толық 

талданбағандығынан, оны зерделеудегі жетістіктер мен кемшіліктердің 

анықталмағандығынан хабар береді. 

Зерттеу нәтижелері. Тарихшылар Қазақ хандығының сыртқы саясатын түбегейлі, 

кешенді зерттемесе де мемлекеттің жалпы жағдайы зерделенген еңбектерде оның көрші 

елдермен қарым-қатынастарына тоқталды. Іргелі еңбектер советтік және тәуелсіздік 

кезеңдерде жарық көрді. Сол себепті Қазақ хандығының сыртқы саясатының 

тарихнамасын шартты түрде екі кезеңге бөлуге болады: советтік және постсоветтік. 

Советтік кезеңде Қазақстанның көрші елдермен байланыстары туралы                                  

ең алғашқы еңбектер 1930–жылдардың соңында жарияланды. Ол П.П. Ивановтың 

қарақалпақтар тарихы бойынша очерктері еді (Иванов, 1936). Х–XVIII ғасырлар 

аралығындағы қарақалпақтар тарихын қарастыруда ғалым қазақтардың XVII-XVIII 

ғасырлардағы көрші елдермен байланыстарына үстірт тоқталған. 1950–жылдардың 

соңында ғалымның XVI ғасырдың ортасы – XIX ғасырдағы Орта Азия тарихының 

очерктері жарық көрді (Иванов, 1958). Ғалым еңбегінің «Көшпелі өзбектердің 

әлеуметтік-экономикалық қатынастары және мемлекеттік құрылымы» атты тарауында 

қазақ хандарының олармен байланыстары баяндалған. «XVII ғасырда Бұхардың саяси 

қуатының әлсіреуі осы жүзжылдықтың басында Ташкентті иеленген қазақ хандары 

пайдаланады. Ташкент аумағынан қазақ хандары Орта Азияның орталық аудандарына, 

Самарқанға дейінгі жерлерге жорық жасады. Өз кезегінде аштарханидтердің 

кейбіреулері қазақ даласына жауапты жорықтар жасап, жолдарындағының бәрін 

қиратты. Осындай жорықтардың бірінде Имамқұл (1611-1643) бұхара әскерлерімен 

Сырдарияның төменгі ағысына дейін жетті» деген баяндауынан қазақтар мен 

аштархандар арасындағы қарым-қатынастардың қайшылықты әрі шиеленісті 

болғандығын аңғару қиын емес (Иванов, 1958:69). Қазақ хандығының сыртқы саяси 

жағдайының мемлекет үшін қолайсыз болғандығын автордың «XVII ғасырда 

қазақтардың Орта Азияның отырықшы аудандарына басып кіруі қалмақтардың 

(ойраттардың) қозғалысымен, олардың осы кезеңде Қазақстан аумағының солтүстік 

шекараларына дейін жетуімен байланысты» деген тұжырымынан байқауға болады 

(Ивнов, 1958:69). Орта Азияның саяси қатынастарымен қатар саудасына тоқталған 

ғалым көрсетілген кезеңдегі халықаралық жағдайдың оған әсер еткендігін, алайда 

көрші елдермен дәстүрлі байланыстарды бұза алмағандығын ашып жазды. Орта Азия 

қазақ даласын қолөнер, тоқыма бұйымдарымен қамтамасыз етуі далалық аудандардың 

экономикасында маңызды рөл атқарды (Иванов, 1958: 75). П.П. Ивановтың 

зерттеулерін Б.А. Ахмедов тереңдетті (Ахмедов, 1965). Алайда еңбекте                                        

XVI-XVII ғасырлардағы Қазақ хандығы мен ортаазиялық Шейбан және Аштархан 

әулеттері билеушілерінің өзара байланыстары көрініс таппаған. Алайда бұл зерттеуді 

көбінесе Қазақ хандығы тарихын зерттеуші тарихшылар пайдаланады. 

Қазақ хандығының Шейбанидтермен сыртқы саясатындағы Сырдария өзені 

бойындағы қалалардың рөлі айқындалған К.А. Пищулина зерттеуі өзінің құндылығын 

әлі күнге дейін жоймай келеді (Пищулина, 1969). Моғолдар мемлекетінің                                    

XVI-XVII ғасырлардағы өзбек және қазақтармен сыртқы байланыстары                                  

О.Ф. Акимушкинның көлемді мақаласынан көрініс тапқан (Акимушкин, 1970). 

Қазақ хандығының XVІІ-XVIII ғасырлардағы сыртқы саясаты көрініс тапқан 

зерттеулер негізінен 1960–1980 жылдарда жарияланды. Осы мәселені терең зерттеуде 

Т.И. Сұлтановтың XV–XVII ғасырлардағы қазақ-өзбек қатынастары зерделенген еңбегі 

маңызды рөл атқарады (Султанов, 1982). Атауынан көрініп тұрғандай, еңбекте                             

XV–XVII ғасырлардағы Арал өңірі көшпелі тайпаларының этникалық және әлеуметтік 

мәселелері зерттелген. Дегенмен ғалым XVI-XVII ғасырлар тоғысындағы Қазақ Елінің 

сыртқы саяси жағдайына қысқаша тоқталып кеткен. Автордың «Жеті жарғы                                      

XVII ғасырдың 70–жылдары пайда болды және Тәуке хан мен оның 

айналасындағылардың ойрат Галдан қонтайшының заңнамалық бастамасына жауап 

ретіндегі әрекет болды» деген тұжырымы осы кезеңдегі қазақ-ойрат қатынастарын 

терең зерделеуді ғана емес мемлекеттердің бір біріне ықпалын тың деректер бойынша 

зерттеу қажеттілігін байқатады (Султанов, 1982: 67). П.П. Иванов тәрізді Т.И. Сұлтанов 

та «XVI ғасырдың соңында қазақтардың қолына Ташкент пен Түркістанның өтуі бір 

жағынан Аштарханидтердің оларды осы қалалардан ығыстыруға ұмтылуы, екінші 

жағынан жоңғарлардың жақын орналасуы XVII ғсырда Қазақ хандығын қоршаудағы 

лагерьге ұқсатқандығы» туралы тұжырым жасады (Султанов, 1982: 67). Қорытынды 

ретінде ғалым аталған қалалар мен олардың айналасы  XVII-XVIII ғасырдың басына 

дейін, яғни бір жарым ғасырға жуық уақыт бойы қазақтардың қолында қалып, 

хандықтың саяси орталығы болғандығы жөнінде ой түйіндеді (Султанов, 1982: 91). 

Қазақ хандығының Шейбан және Аштархандармен ғана емес жоңғарлармен де 

сыртқы саяси қарым-қатынастары бірде шиеленісті сипатты иеленсе, бірде келісімдер 

арқылы реттеліп отырды. Советтік кезеңдегі тарихшылар осы байланыстарды арнайы 

болмаса да қосалқы түрде айтып өтті. Мәселен, И.Я. Златкинның еңбектерінде                                                       

қазақ-жоңғар қатынастары, оның мәні анықталды (Златкин, 1964). Осы 

байланыстардың жағымды және жағымсыз тұстары айқындалды. Ол XVII ғасырда 

ойрат және қазақ феодалдарының арасындағы өзара қатынастардың айтарлықтай 

өзгерістерге түскендігіне назар аударды. Ғалымның пікірінше, егер XVI ғасырдың соңы 

XVII ғасырдың басында біріккен қазақ мемлекетіне бірікпеген, әлсіз, шайқас 

алаңдарында жеңіліске ұшыраған ойрат княздықтары қарсы шықса, бұдан кейінгі 

уақыттарда күштер тепе-теңдігі ойрат хандарының пайдасына қарай өзгере бастады. 

Мұның өзі Қара Құл билеген ойрат иеліктерінің біртіндеп біріге бастауымен, қазақ 

хандары билігінің әлсіреуімен және Қазақстанның бірнеше дербес бөлшектерге бөлініп 

кетуімен түсіндіріледі (Златкин, 1964:166). Батыр қонтайшының билігі кезінде қазақтар 

мен ойраттар арасында үш қарулы қақтығыс: бірі 30-жылдары, екіншісі – 1643 жылы, 

үшіншісі – 1651-1652 жылдары болды (Златкин, 1964: 196). Алайда бұлар туралы 

деректер өте аз. Дегенмен монғол деректерінде 1643 жылғы ойрат жорығының 

Түркістан қаласын билеген қазақ ханы Есімге қарсы бағытталғаны жөнінде мәліметтер 

бар. Есімнің ұлы Жәңгір сұлтанның ойраттарда тұтқында болғандығы қоса                                          

айтылады. Бірақ оның тұтқынға түсу себептері, одан қашуы турасында фактілер 

кездеспейді. Мұның өзі Жәңгір сұлтанның тұтқын болғандығына күмән тудырмайды 

(Златкин, 1964: 197). И.Я. Златкинның зерттеуінше, билік басына келген Цэван 

Рабданның жоңғар ханы ретіндегі алғашқы ірі сыртқы саяси актісі – қазақ ханы 

Тәукемен болған соғысы. Соғыстың басталуына Тәукенің тұтқиылдан шабуыл жасауы 

себеп болған. Тәуке хан Цэван Рабданнан ұлын тұтқыннан босатуды өтінген. Қалмақ 

қонтайшысы оның өтінішін орындап, баласын босатып қана қоймай, онымен бірге                                      

500 адамды қорғау үшін қосып берген. Алайда Тәуке алғыс айтудың орнына 

ойраттардың барлық адамдарын өлтіріп, керуендерді тонаған. Соның салдары қазақтар 

мен ойраттардың арасындағы жаңа қақтығыстың туындауына әкелген. Ақыр                                               

соңында Цэван Рабдан қазақ жерлеріне бірнеше дүркін шабуыл жасаған (Златкин, 1964: 

325-326). Автордың зерттеуінше, XVIII ғасырдың басында қазақ-жоңғар қатынастары 

бұрын-соңды болмаған дәрежеде шиеленіскен. Оның басты себебі – аумақ мәселесі 

(Златкин, 1964: 328). 

Советтік қазақстандық тарихшылардың назарынан қазақ-орыс қатынастары да 

тыс болмады. Осы мәселе бойынша диссертация қорғалып, ғылыми мақалалар 

жарияланды. Мәселен, А. Сабырхановтың диссертациясында XVI-XVIII ғасырдың бас 

кезіндегі қазақ-орыс қатынастары үстірт айтылды (Сабырханов, 1965). 1970 жылы                                      

А. Сабырханов диссертацияда зерттелген мәселені тереңдетіп, кеңейтіп, монография 

жариялады (Сабырханов, 1970). Тарихшының пайымдауынша, XVI ғасырдың соңы 

XVII ғасырдың бас кезінде қазақ-орыс қатынастары әлсіреген. «Себебі XVII ғасырдың 

бас кезінде Россия мемлекетінің ішкі жағдайы «лаң дәуіріне» байланысты өте 

шиеленіскен болатын. Ал Қазақ хандығы болса, бүкіл XVII ғасырдың өнебойында 

Жоңғария шапқыншылығына ұшырап отырды. Сөйтіп, өздерінің ішкі жағдайының 

қамын жеген екі мемлекет те белгілі бір уақыт ішінде сыртқы саяси байланыстарға баса 

көңіл аудара алмаған болуы ықтимал. Сөз жоқ, Қазақстан мен Россияның саяси 

қатынастарының әлсіреуін тек осы фактімен түсіндіру дұрыс болмас еді» (Сабырханов, 

1970:19). Шындығында да XVII ғасырда қазақ-орыс қатынастары біршама әлсіреді, 

бірақ олар тежеліп қалған жоқ. Ертеректен бастау алатын байланыстар жібінің 

үзілмегендігін архив құжаттары дәлелдейді. Көрсетілген кезеңде Ресей мемлекетінің 

Қазақ хандығымен саяси одақ құру және сауда байланыстарын нығайтуға бағытталған 

шаралардың орын алғандығына хат алмасулар куә (Материалы, 1959: 45-49). Көрші 

мемлекет Қазақ Елімен бейбір қарым-қатынас орнатуға мүдделі болған.                                        

А. Сабырхановтың зерттеуінше, XVIII ғасырдың басында патша үкіметі Орта Азия 

қалалары мен Сібір ортасындағы керуен жолдарды билеп тұрған қазақ ханы Тәукемен 

байланысты күшейтуге әрекет жасаған. Тәуке де Орыс мемлекетімен достық                                  

қарым-қатынастарда болуды тілеген (Сабырханов, 1970:19). Екі ел арасында елшілік 

жоралғылары жасалып, келісімдерге қол қойылған. Мәселен, қазақ елшілері                                      

1670 жылдың қазанында Тобылда, одан әрі Мәскеуге барса, 1694 жылы орыс үкіметі өз 

елшілерін Қазақ хандығына жіберген (Сабырханов, 1970: 23, 26). Осы орайда тарихшы 

мындай тұжырым жасаған: «Қазақстанда болған орыс елшілерінің тарихын зерттеуде 

тек олардың саяси қарым-қатынастарды нығайтудағы рөліне ғана тоқталу жеткіліксіз. 

Қазақстанда болған кезінде олардың байқауларында, мәліметтерінде қазақ тарихы үшін 

аса маңызды құнды және сирек кездесетін деректер бар. Осы жағына да баса көңіл 

аударған жөн» (Сабырханов, 1970: 27- 28). Тарихшының пікірі тек тәуелсіздік жылдары 

назарға алынды. XVII-XVIII ғасырларда Қазақ даласында болған саяхатшылар, елшілер 

мен өзге де шенеуніктердің жазбалары, күнделіктері және т.б. «Мәдени мұра» 

мемлекеттік бағдарламасы аясында «Қазақстан тарихы бойынша орыс деректері» 

(История Казахстана в русских источниках) атты он томдық деректер жинағына 

топтастырылып, жарық көрді. Осы деректер XVII-XVIII ғасырдың бірінші ширегіндегі 

Қазақ хандығының сыртқы саясаты тарихына баға беруге септесері сөзсіз. 

Орыс-қазақ қатынастарын кешенді түрде зерделеуде В.Я. Басин еңбектерінің 

маңызы зор. Тарихшы XVIII ғасырдың І–жартысындағы Ресейдің сыртқы саяси 

жүйесіндегі Қазақстанның орны мен рөлін арнайы зерделеді (Басин, 1969). Ол патша 

үкіметінің өзінің сыртқы саясатында бір жағынан ортаазиялық хандықтармен, екінші 

жағынан Парсы елімен маңызды рөл атқаратын Қазақстанға ерекше назар 

аударғандығын баса айтты (Басин, 1969: 51). В.Я. Басин Ресейдің Қазақстанды оны 

Орта Азиямен байланыстыратын мықты экономикалық және сауда көпіріне 

айналдырғысы келген саясатын ашып көрсетті (Басин, 1969: 51). Тарихшы                                  

А. Сабырханов тәрізді XVIIІ ғасырдың басында екі елдің арасында елшілік 

алмастырулардың жиі орын алғандығына, сондай-ақ қазақ жерлеріне ұйымдастырылған 

Бухгольц, Ступин экспедицияларына тоқталды. «XVI ғасырдың соңы XVII ғасырдың 

бас кезінде қазақ-орыс қатынастары әлсіреді» деген А. Сабырхановтың пікірін                                    

В.Я. Басин «XVII ғасырда Ресей мен қазақ хандықтары арасында сауда, саяси және 

дипломатиялық байланыстар болды. Алайда олар қазақтардың көршісі алауыздық 

күрес жүргізген және хандарды қолдауға мүдделі болған әлсіз Жоңғария тұрғанға дейін 

жалғасты», – деп нақтылады (Басин, 1971:102). Ол да А. Сабырханов сияқты Тәуке 

ханның Ресеймен жақындасуға мүдделі болғандығын, 1686–1693 жылдар аралығында 

Сібір шекараларына бес елшілікті аттандырғанын баса көрсетті (Басин, 1971:107). Осы 

кезеңдегі Ресей мемлекетінің қазақтармен қатынастарын нығайтуға мүдделі 

болғандығын, алайда сыртқы саяси байланыстардың орыс-жоңғар саясатының аясында 

өрбігендігі туралы жазды. Қазақ хандығы Жоңғариямен жаугершілік жағдайда болса, 

Ресей жоңғарлармен бейбіт қатынастарда тұрғандығын жасырмады. Осы тұжырымды 

В.А. Моисеев те өзінің дербес зерттеуінде жасады (Моисеев, 1991). 

XVIІ-XVIII ғасырдың бірінші ширегіндегі Қазақ хандығының сыртқы саясатының 

кейбір мәселелері, атап айтқанда орыс-қазақ сауда және дипломатиялық қатынастар 

Қазақ ССР тарихының 2-томынан көрініс тапты (Қазақ ССР тарихы, 1983). 

Академиялық басылымның «Қазақ хандығының XVIІ ғасырдағы саяси жағдайы» атты 

тараушасында Есім және Тәуке хандардың сыртқы саясатын көрсетуге басымдылық 

берілген (Қазақ ССР тарихы, 1983: 294-299). Қазақ-жоңғар, қазақ-орыс 

қатынастарының тарихы советтік идеологияның талаптарына сәйкес баяндалған. 

Советтік кезеңде Қазақ хандығының тарихына, соның ішінде сыртқы саясатының 

тарихын терең зерттеу, оның деректік базасын кеңейту мақсатында айтарлықтай 

жұмыстар істелді. Кеңес Одағының архив қорларындағы құжаттар анықталып, 

жүйеленді. 1961 жылы «XVI–XVIII ғасырлардағы қазақ-орыс қатынастары» 

(«Казахско-русские отношения в XVI–XVIII веках») атты құжаттар мен материалдар 

жинағы жарық көрді (Казахско-русские отношения, 1961). Жинақ XVI–XVIII ғасырдың 

70-жылдар аралығындағы Ресейдің сыртқы саясат архиві қорларының бұрын 

жарияланбаған құжаттарын қамтыды. Жинақтың 1594–1722 жылдар аралығындағы 

құжаттарды топтастырған бірінші бөлігінің XVII-XVIII ғасырдың алғашқы ширегіндегі 

Қазақ хандығының сыртқы саясатының тарихын жаңа көзқараста зерделеуге 

көмектеседі. Бұл жинақтың құжаттары әлденеше рет ғылыми айналымға түсірілген. 

Көбінесе советтік кезеңдегі тарихшы-зерттеушілер құжаттарды талдау нәтижесінде сол 

кездегі идеологияға сәйкес тұжырымдар жасаған. Сол себепті құжаттарды сыни 

талдаудың, тың тарихи таным тұрғысында ой елегінен өткізудің қажеттілігі анық 

байқалады. 

1969 жылы В.П. Юдиннің басшылығымен «XV–XVIII ғасырлардағы Қазақ 

хандығының тарихы бойынша материалдар» («Материалы по истории Казахских 

ханств в XV–XVIII веках») атты жинақтар жарияланды (Материалы, 1969). Бұл жинақ 

бір жағынан тарихшы-зерттеушілердің ізденістерін айтарлықтай жеңілдетсе, екінші 

жағынан оларды тың архив деректерін ғылыми айналымға түсіруге итермеледі. Жинақ 

құжаттарының құндылығы әлі де жоғары. Сондықтан да оларды мемлекеттің сыртқы 

саяси байланыстарын бағамдауда пайдалануға болады. 

XVII-XVIII ғасырдың алғашқы ширегіндегі Қазақ хандығының сыртқы саясаты, 

қазақтардың моғолдармен, Шейбанидтермен, Аштарханидтермен, қырғыздар және 

қалмақтармен сыртқы байланыстары турасында мәліметтер О.Ф. Акимушкин аударып, 

дайындаған Шах Махмұд Шорастың «Хроникаларынан» орын алған (Шах-Махмуд, 

2010). Хроникаларға енгізілген материалдар сыртқы саясатта нақтылайтын, 

салыстырмалы түрде қарастыратын түйткілдерді зерделеуде айтарлықтай мәнді ақпарат 

береді. 

Тәуелсіздік жылдары, яғни постсоветтік кезеңде Қазақ хандығының тарихын 

алдыңғы уақыттардағы ғылыми дәстүрге сәйкес зерделеу өз жалғасын тапты. 

Зерттеулердің қатары көбейіп қана қоймай, олардың деректік базасы кеңейді.                                        

Араб, парсы, қытай, түрік, монғол және т.б. тілдердегі түпнұсқа деректер мен 

материалдар талданып, тың ғылыми тұжырымдар жасалды. Жаңа тарихи таным, тың 

методологиялық ұстанымдар бойынша дайындалған зерттеулер жарияланды. Соларда 

XVII-XVIII ғасырдың алғашқы ширегіндегі Қазақ хандығының сыртқы саясаты 

біршама көрініс тапты. Мәселен, М. Әбусеитованың XV–XVII ғасырлардағы Қазақстан 

мен Орталық Азияның саясаты, тарихы және дипломатиясына арналған іргелі 

зерттеуінде XVII ғасырдағы Қазақ хандығы арнайы қарастырылған тараушада Есім хан 

мен Аштарханидтер арасындағы қатынастар баяндалады (Абусеитова, 2002).                                   

Өзге тарихшылар тәрізді Имам Құлдың Ташкентті басып алуы, оның Тұрсын 

Мұхаммед ханмен соғысы, қазақ хандарының Моғолстанмен байланыстарына 

тоқталды. Автор «қазақ хандарының сыртқы саясаты дәстүрлі екі әдіспен бейбіт 

жолмен және соғыс арқылы жүзеге асырылғандығын» баса көрсетті (Абусеитова, 2002: 

140). Ғалымның пікірінше, келісімдерге келу және елшіліктерді аттандыру                                                     

XVI-XVII ғасырларда мемлекетаралық қатынастардың қалыпты норма болған 

(Абусеитова, 2002: 140). Қазақ хандығының сыртқы саясатында елшілер, хабаршылар, 

жаушылар маңызды рөл атқарған. Іргелі еңбекте XV–XVII ғасырлардағы Қазақстанның 

Орталық Азия елдерімен және халықтарымен өзара байланыстары айтылады. Бұл 

қатынастардың әртүрлі болғандығын анықтай келе, Қазақ хандығының Хиуа, Бұхара, 

Қоқан және т.б. елдермен дипломатиялық келіссөздердің жасалғандығы туралы жазды 

болған (Абусеитова, 2002: 165). XVIIІ ғасырдың басындағы сыртқы саяси 

байланыстардың ерекшеліктерін айқындады. «XVIII ғасырдың басында Орталық 

Азияның халықаралық қатынастар жүйесінде айтарлықтай өзгерістер орын алды.                                        

XVIII ғасырдың ортасына дейін аймақта ірі әрі ықпалды мемлекет Жоңғар хандығы 

болды. Орталық Азиядағы халықаралық қатынастарға Цин империясы мен Ресей 

ерекше ықпал ете бастады» деген тұжырымы көрсетілген кезеңдегі Қазақстанның 

сыртқы саяси байланыстарының күрделі болғандығынан хабар береді (Абусеитова, 

2002: 151). Автор XVI-XVII ғасырлардағы қазақ-қырғыз, қазақ-орыс, қазақ-ойрат, 

қазақ-қарақалпақ қатынастарына да тоқталды. 

XVII-XVIII ғасырдың бірінші ширегіндегі Қазақ хандығының сыртқы саясаты 

тарихын зерделеуде К. Хафизованың дербес зерттеуінің маңызы зор (Хафизова, 2019). 

Ғалым XVIII-ХІХ ғасырлардағы Қазақ хандығының дипломатиясы тарихын арнайы әрі 

кешенді түрде зерттеген. Ғалым қазақ дипломатиясын екі кезеңге бөлген. Солардың 

XV–XІХ ғасырдың бірінші ширегін қамтыған алғашқы кезеңі Қазақ хандығының 

сыртқы саясатын зерделеуге септігін тигізеді. «Төле бидің сыртқы саяси қызметі» атты 

тараушасында баяндалған оқиғалар XVIIІ ғасырдағы Қазақ хандығының сыртқы 

саясатының бағыттарын айқындауға мүмкіндік берсе, «Жоңғар ханы Даваци» 

тараушасы қазақ-жоңғар қатынастарының қыр-сырын түсінуге жол ашады. 

«Қазақ хандығы тарихы: құрылуы, өрлеуі, құлдырауы» тақырыбындағы ұжымдық 

монографияда XVII ғасырдағы Қазақ хандығының сыртқы саясаты қысқаша 

баяндалады (Аяған, 2011) «...1618–1621 жж. соғыс қазақтарға жеңіс әкелді. Бұл 

жылдары Қазақ хандығы батыста Үлкен Ноғай Ордасымен, шығыста Моңғол 

хандығымен (Алтын хан мемлекетімен) әскери одақ құрды. Есім хан бастаған қазақ 

әскерлері ойраттарға соққы беріп, оларды казақ жерінен Сібір аймақтарына карай 

ығыстырды» деген сипаттамалар – айтылғанның дәлелі (Аяған, 2011:161). Ұжымдық 

зерттеуде Есім ханның Ташкентке жорығы, XVII ғасырдың 30–70 жылдарындағы 

сыртқы саяси байланыстар, Жоңғар мемлекетімен, Бұхар хандығымен қарым-

қатынастар айтылады. XVII ғасырдың соңы және XVIII ғасырдың басындағы Тәуке хан 

саясаты баяндалады. Ғалымдардың тұжырымдауынша «Әз Тәуке хан үкіметі жер 

көлемі өсіп, қуаттана түскен Ресей патшалығымен бейбіт қатынастары баянды етуге 

зор көңіл бөледі. Әуелі, XVII ғасыр соңында Қазақстан мен Ресей арасында сауда 

байланыстары нығая түсті. Сауда керуендері екі жаққа да тиімді қызмет етті. Елшілік 

байланыстары жиіледі» (Аяған, 2011: 175). 

Қазақ хандығының тарихын заңтану ғылымы тұрғысынан зерттеген                                      

М.А. Сәрсенбаевтың монографиясы – тарихшылар үшін қажетті әрі тартымды 

(Сарсембаев, 2015). «Қазақ хандығының (жүздердің) халықаралық құқық субъектісі 

тұңғыш қазақ мемлекетінің егемендігінің көрінісі ретінде» тақырыбындағы тарауында 

Қазақ хандығы тарихындағы халықаралық құқықтық дереккөздер, елшілік құқығы 

зерделенген. 

Бес томдық «Қазақстан тарихы» басылымының 2-томында елдің XVII ғасырдағы 

ішкі саяси және халықаралық жағдайы көрініс тапты (Қазақстан тарихы, 1998). 

Академиялық ұжымдық зерттеуде жасалған «Қазақ хандарының Моғолстандағы 

Шағатай ұрпақтарымен: Тұрсынның Жаркент пен Қашғар ханы Абд әл-Латиф (Аппақ) 

ханмен, Есімнің Шалыш пен Турфан билеушісі Абд ар-Рақым ханмен одақтастық 

қатынастары XVII ғасырдың бас кезіне жатады» деген тұжырым аталған кезеңдегі 

Қазақ хандығының сыртқы саясатының көпвекторлы әрі күрделі сипатты иеленгендігін 

айғақтайды (Қазақстан тарихы, 1998: 427). Уақыт өткен сайын хандықтың сыртқы 

саясаты күрделене түскен. Әсіресе қазақ-жоңғар қатынастары шиеленіскен. Сондықтан 

да XVII ғасырдың 30–50-жылдары Есім ханның жоңғар факторымен үнемі санасып 

отыруына тура келді. Ол Есімнің сыртқы саяси қызметте негізгі бағыты болды және 

қазақ қоғамының ішкі өміріне едәуір ықпал етті (Қазақстан тарихы, 1998: 429).                                        

XVIIІ ғасырдың басында жоңғар факторы сыртқы саясатқа ғана емес қазақ 

мемлекетіне, халықтың өмір сүруіне қауіп төндірді. 

Э.Д. Телеуованың диссертациясында Тәуке хан тұсындағы Қазақ хандығының 

саяси, әлеуметтік және экономикалық ахуалы зерделенген (Телеуова, 1999). Тарихшы 

хандықтың сыртқы саясатын арнайы зерттеуді мақсат етпесе де Тәуке ханның көрші 

елдермен саяси байланыстарына тоқталды. Билеушінің көршілес мемлекеттермен 

бейбіт шаруашылық, сауда-саттық байланыстар, жоңғарлармен тату қарым-қатынастар 

орнатуға ұмтылғандығын көрсетті. Болашақ зерттеушілерге мәселені жаңаша 

зерттеудің бағыттарын айқындап берді. 

Соңғы жылдары отандық тарих ғылымында бұл мәселені арнайы қарастырған 

еңбектер пайда бола бастады. Мәселен, Б.А. Ғабдулина XVII ғасырдың соңы мен                                         

XVIII ғасырдың бірінші жартысындағы Қазақ хандығының көрші мемлекеттермен 

қарым-қатынасын зерттеді (Ғабдулина, 2005). Хандықтың біртұтастығын және 

қауіпсіздігін қамтамасыз ету мақсатындағы Тәуке ханның сыртқы саясатын, 

қырғыздармен, қарақалпақтармен әскери одақ құруға қол жеткізгендігі айтылды. 

Жоңғар хандығынан төнген қатерге байланысты Ресей және Орта Азия хандықтарына 

елшіліктер жіберіп отырғандығы тарихи деректердің негізінде дәйекті түрде көрсетілді. 

Күрделі әрі байыппен зерделеуді қажет ететін тақырыптарды зерттеу арқылы жас 

ғалым отандық тарих ғылымының дамуына елеулі үлес қосты. 

Шығыстану институтының маманы Ғалия Қамбарбекова Қазақ хандығының 

тарихын терең зерттеуде Үндістан мен Иранға арнайы іс сапармен барды. Нәтижесінде 

ғалым бұл елдердің ұлттық кітапханаларынан қазақ хандары мен Иран шахтары 

арасындағы жағымды дипломатиялық қарым-қатынасты дәлелдейтін құжаттарды 

тапты. Бұрын-соңды ғылымда беймәлім болған тарихи деректерді анықтап, мәселені 

зерделеудің деректік базасын кеңейтті. Тың құжаттар мен материалдар негізінде 

бірқатар еңбектер жариялады. Солардың арасында «Қазақстан Республикасының 

Ұлттық және ғылыми кітапханасының қорларында сақталған Мунши Наваль Кишор 

баспасынан шыққан парсы кітаптары» атты еңбегі ерекшенеледі (Камбарбекова, 2017). 

«Сефевидтер билігі тұсындағы дипломатиялық хат алмасулар» тақырыбындағы 

мақаласы қазақ-парсы сыртқы саяси байланыстарының, дипломатиясының сипатын, 

бағытын және мәнін терең түсінуге мүмкіндік береді (Қамбарбекова, 2012). 

«Исфаһандық Әли Раузатидың қолымен жазылған және жинақталған дипломатиялық 

хаттар жинағына сарай хаттамалары мен дипломатиялық хаттардың көшірмесі енген. 

Атап айтқанда, орыс патшасы, қалмақ ханы, қазақ ханы, өзбек ханы мен Осман 

императорына жазған хаттардың мәтіндері қамтылған. Соның ішіндегі ең маңыздысы                                  

II Аббас шахтың қазақ ханы Тәуке ханға жазған хаты болып табылады. Бұл 

дипломатиялық хатта, қазақ ханы Тәуке ханнан хат келгендігі және ол хатты Тәуке 

ханның елшісі Бақибек елші арқылы жеткізілгендегі баяндалады. Хаттың мазмұнына 

қарағанда қазақ ханы Иран шахымен арадағы дипломатиялық қарым-қатынасты 

жандандырғысы келгендігі туралы баяндалған» деген сипаттамасы маңызды болып 

саналады (Қамбарбекова, 2012: 11).  Алайда зерттеушінің пікірінше, Иран шахтарына 

қазақ хандары жазған дипломатиялық хаттардың мәтіні әлі табылмаған. Мұның өзі 

хандықтың сыртқы байланыстарын тың деректер негізінде зерделеу дегенді білдіреді. 

Қазақ хандығының сыртқы саяси байланыстарын анағұрлым терең әрі                                         

жан-жақты зерделеген тарихшы Н. Атығаев болды. Оның дербес зерттеуінде                                                 

XV–XVII ғасырлардағы Қазақ хандығының сыртқы саясаты тарихы бірнеше 

бағыттарда көрсетілді. Нақты айтсақ, Қазақ Елінің шибандармен, аштарханидтермен, 

қалмақтармен, моғолдармен, қырғыздармен, үнділермен, Ноғай ордасымен, Орыс 

мемлекетімен, Сефевидтік Иранмен, Осман империясымен қарым-қатынастары                                                         

жеке-жеке қарастырылды. Мәселен, шибандармен сыртқы байланыстар XV–XVII 

ғасырларды қамтыған. XVII ғасырдағы қазақтар мен Аштарханидтердің шиеленісті әрі 

күреске толы өзара қарым-қатынастары ғылыми зерттеулердің негізінде анықталған. 

Ғалымның тұжырымдауынша XVII ғасырдың басында Бұхар хандығы мен Қазақ 

хандығы билеушілерінің өзара қарым-қатынастары шиеленісті болып қала берген. 

Мұндағы басты себеп – Ташкент қаласы. Осы кезде Есім ханның саяси қызметі 

ерекшеленеді. Хан бірден көпвекторлы сыртқы саяси байланыстар орнатуға ұмтылды. 

Қалмақтар мен Аштарханидтерге қарсы ноғай билеушілерімен бірлескен әскери-саяси 

одақ құрды және қырғыздармен ынтымақтасты (Атыгаев, 2023: 52). Жәңгір ханның 

билігі тұсында қазақ-өзбек қатынастары жақсарды. Жаңа хан Жоңғар басқыншылығына 

байланысты Аштархандармен бейбіт, тіпті одақтық қатынастарда болуға тырысты. 

Тәуке хан да оларға елшіліктер жіберіп, дипломатиялық байланыстар орнатты.                                  

Әскери-саяси ынтымақтастықпен қатар Тәуке хан Орта Азиямен сауда қатынастарын 

күшейтуге мүдделі болды (Атыгаев, 2023:  55, 57). 

Монографияда өзге зерттеулерде қысқа ғана айтылатын қазақ-моғол қатынастары 

баяндалды. Н. Атығаевтың зерттеуі бойынша XVI ғасырдың соңында қазақ 

билеушілері Моғолстан мемлекетінің істеріне белсенді түрде араласты. Тәуекел хан 

моғол билеушілеріне қолдау көрсетіп отырды. Бұдан кейінгі жылдары қазақ 

хандарының барлығы Тәуекел ханның саясатын ұстанды.Мәселен, қазақ сұлтаны 

Ескендір өзінің әскерімен Жаркент әмірішісіне қарсы шыққан Турфан мен Шалыштың 

билеушісі Абд ар-Рақым ханға айтарлықтай көмек берді. Кейінірек Абд ар-Рақым Есім 

ханға қолдау көрсетті. Есім ханның ұлы Жәңгір де Абд ар-Рақым ханның мұрагері 

Абдаллахпен тату көршілік қатынастар орнатты. Осы жылдары Жәңгір ханның                                                                  

ұлдары – Тәуке мен Әппақ елшілік миссиямен моғол ханында болды (Атыгаев,                                          

2023: 78-79). 

А. Исин XV ғасырдың ІІ-жартысы – XVI ғасырдағы Қазақ хандығы мен                                                 

Ноғай Ордасын арнайы зерттегені белгілі (Исин, 2002). Осы мәселені Н. Атығаев та 

қарастырды. 

Қазақ хандығы тарихын зерттеген тарихшылардың қазақ-қалмақ (жоңғар) 

қатынастарына тоқталмағаны кемде-кем. Н. Атығаев мәселенің тарихи деректермен 

дәйектелмеген жекелеген тұстарына зерттеулер мен материалдар бойынша көз жеткізді. 

Оның зерделеуінше, XVI ғасырда қазақтардың қалмақтарға қарсы күресіндегі 

одақтастарының бірі Батыс Монғолиядағы халха-монғолдар құрған Алтын-хандар 

(Алтан-хандар) мемлекеті болды. Алайда В.А. Моисеев қазақтар мен халха-монғолдар 

(хотогойттар) арасында жасалған келсім шарттың болғандығын дәйектейтін 

құжаттардың жоқ екендігін жазды. Ол XVIІ ғасырдың басында қалмақ мәскерлеріне 

қарсы жорықтардың бір уақытта болғандығын жай ғана сәйкестік емес екендігін 

көрсеткен. Осындай пікірді ресейлік ғалым В.Т. Тепкеев те білдірген. А.И. Исин                                          

1616 жылы ойраттарға қарсы бірлескен жорықтар ұйымдастыру туралы қазақтар мен 

монғолдар арасында келіссөздер басталды деп санайды. Ал Н. Атығаевтың 

пайымдауынша, уақыт өте келе Алтын-хан мемлекетімен одақ Есім ханның жағдайын 

нығайтып, қалмақтармен қақтығыста жетістіктерді қамтамасыз етті (Атыгаев, 2023: 

121-122). А.И. Исиннің пікірінше, 1620 жылы басталған Есім ханның қалмақтарға 

қарсы шабуылы 1621 жылдың басына дейін жалғасты. Оған қазақтар, ноғайлар және 

халха-монғолдар қатысқан. XVIІ ғасырдың 50–70-жылдары Жәңгір хан Қазақ және 

Жоңғар  хандықтары арасында өзара қатынастар салыстырмалы түрде байсалды болды 

(Атыгаев, 2023: 138). Тәуке ханның кезінде жоңғарлар жаңа жорықтар жасады. Ол 

Бұхардан он мыңдық әскер алдырып, жоңғарларға қарсы шықты. Бірлескен қазақ-бұхар 

әскерінің жорығы сәтті аяқталды. 

Н. Атығаев қазақ-қырғыз қатынастарын да қарастырды. Есім ханның тұсында екі 

ел арасында тығыз байланыстар орнатылып, одақ құрылған. Саяси қатынастар 

қалмақтарға қарсы бірлескен күресте анағұрлым белсенді бола түскен. Деректердің 

мәліметтерінше қырғыздарға Есім ханның ұлы Жәңгір де билік еткен. Осылайша                                

қазақ-қырғыз өзара қатынастары екі жүз жыл сақталған (Атыгаев, 2023: 153). 

Отандық тарихнамада жиі айтылып, арнайы зерттеулер жүргізілген 

тақырыптардың бірі қазақ-орыс қатынастары екендігі белгілі. Қазақ хандығының                                 

XV ғасырдан бастау алатын Мәскеу, кейіннен Ресей мемлекеттерімен байланыстары                                        

Н. Атығаев XVII ғасырдағы қатынастармен сабақтастыра зерделеді. Оның пікірінше, 

қазақ-орыс қатынастары XVII ғасырдың соңында, Тәуке ханның билігі тұсында 

белсенді дамыған. Бұл пікірді кезінде Т. Сұлтанов та атап көрсеткен. 

Н. Атығаев зерттеуінің ерекшелігі ғалым Қазақ хандығының Сефевидтік                                          

Парсы елімен саяси байланыстарды үстірт болса да қарастырған. Назар аударарлық 

жайт, автор Иран кітапханаларының қолжазба қорында Сефевидтік шахтардың Тәуке 

ханға, Жәңгір ханға XVII ғасырдың соңында жазған бірнеше хаттардың сақтаулы 

екендігі туралы ақпарат берген. Сол хаттардың алғашқысын ІІ Аббас-шах Тәуке ханға 

1661-1662 жылдары жолдаған (Атыгаев, 2023: 169). Қазақ-парсы қатынастары                                        

XVІ ғасырдан басталып, екі жүз жылға созылған. Екі мемлекет билеушілер                                          

Бұхар хандығына қарсы күресте одақ құруға мүдделі болған. Автордың Қазақ хандығы 

мен Сефевидтік Иран арасындағы байланыстардың толық зерттелмегендігі, болашақта 

оны терең зерделеу қажеттілігі туралы пікірі қолдауға лайық (Атыгаев, 2023: 170). 

Дербес зерттеуде бұрын-соңды отандық тарихнамада көрініс таппаған қазақ-үнді, 

қазақ-түрік саяси қарым-қатынастары баяндалған. Зерттеудің басты ерекшелігі де осы 

болып табылады. Бұл байланыстарды да, әсіресе XVII-XVIII ғасырдың басындағы 

саяси қатынастарды тың архив құжаттары мен материалдары бойынша жан-жақты 

зерделеудің қажеттілігі анық байқалады. Дегенмен Н. Атығаев мәселені кешенді 

зерттеу арқылы отандық тарих ғылымына қомақты үлес қосты. Оның еңбегі болашақ 

жас зерттеушілерге ой салатын, бағыт беретін зерттеу екендігі даусыз. 

Қорытынды. Осылайша XVII-XVIII ғасырдың бірінші ширегіндегі Қазақ 

хандығының сыртқы саясаты тарихының отандық тарихнамасына шолу жасалды.                                             

Осы уақытқа дейін көрсетілген кезеңдегі мемлекеттің сыртқы саяси                                                 

байланыстары тарихының зерттелуі арнайы талданбағандығы анықталды. Мәселенің 

зерттелу деңгейін анықтау барысында негізінен тарихнамалық деректердің                                              

түрі – монографиялардың жарияланып, соларда сыртқы саяси байланыстар қосалқы 

түрде қарастырылғандығына көз жеткізілді.Советтік кезеңде Қазақстанның көрші 

елдермен сыртқы саяси, экономикалық және мәдени байланыстарын зерттеуде 

айтарлықтай нәтижелерге қол жеткізілген. Советтік кезеңдегі зерттеушілер Қазақ 

хандығының Шейбан және Аштархандармен және жоңғарлармен, орыстармен сыртқы 

саяси қарым-қатынастарын қарастырды. Олар осы байланыстарды арнайы болмаса да 

қосалқы түрде айтып өтті. Дегенмен тарихшылардың жасаған тұжырымдары сол 

уақыттардағы идеологияға сәйкес түйінделгендіктен олар сыни талдаудан өткізуді 

қажет етеді. Тәуелсіздік жылдары жарық көрген еңбектердің мазмұны Қазақ 

хандығының сыртқы саяси қатынастарын терең зерделеуді ғана емес мемлекеттердің 

бір біріне ықпалын тың деректер бойынша зерттеу қажеттілігін байқатады. Әсіресе 

қазақ-түрік, қазақ-парсы, қазақ-үнді байланыстарын бұрын-соңды ғылыми айналымға 

енгізілмеген архив құжаттары негізінде зерделеудің маңызы зор. Сыртқы саяси 

байланыстарды дамытуда ерекшеленген тарихи тұлғалардың, елшілердің есімдерін, 

атқарған қызметтерін жаңғыртудың ғылым үшін ғана емес Қазақстан Республикасының 

сыртқы саясатын заман талаптарына, әлемдегі өзгерістерге сай жүргізуде пайдалы 

болуы мүмкін. 

